
Dünya tarixi sübut etmişdir ki, dahi 
şəxsiyyətlərin gücü, ağlı, cəsarəti, siyasi 
iradəsi və müdrikliyi mənsub olduğu 
xalqın, onun yaratdığı dövlətin həyatında 
əvəzedilməz rol oynayır. Bu baxımdan 
müasir müstəqil Azərbaycan dövlətinin 
qurucusu ulu öndər Heydər Əliyevin 
xalqımızın tarixində özünəməxsus yeri 
vardır. Heydər Əliyevin hakimiyyətdə 
olduğu 30 illik dövr həsrətini çəkdiyimiz 
dövlət müstəqilliyinin əldə edilməsi, onun 
azad inkişafı və yüksəlişi üçün apardığı 
mübarizələr və qələbələr tarixidir. Ulu 
öndərin Azərbaycana rəhbərlik etdiyi 
30 ilin az qala üçdə ikisi sovet dövrünə 

təsadüf etsə də Heydər Əliyev sovet 
imperiyasının sərt rejiminə baxmayaraq, 
Azərbaycanın gələcək müstəqilliyi üçün 
zəruri iqtisadi, siyasi, mənəvi zəmin 
yaratmaq sahəsində göstərdiyi misilsiz 
xidmətləri ilə tarixdə layiqli yerini qazan-
mışdır.

Ümummilli liderin zəngin irsi daimi və 
əbədidir. Azərbaycanın qazandığı bütün 
uğurların əsasında bu müdrik şəxsiyyətin 
müqəddəs və uzaqgörən ideyaları 
dayanır. Müstəqil dövlətimizin çağdaş 
dövrünün yeni intibah mərhələsinin 
banisi olan Heydər Əliyevin şəxsiyyəti 
tükənməz bir ümmandır. Heydər Əliyevin 

şəxsiyyəti, onun ideyaları, Azərbaycanın 
söykəndiyi dağdır və o dağın zirvəsi isə 
ucadan da ucadır. Heydər Əliyev dühası-
nın bu ucalıqdan yayılan tükənməz nuru 
Azərbaycanın müstəqilliyinin əbədiliyinə, 
millətimizin xoşbəxt sabahına daim işıq 
saçacaqdır. 

Bu, bir həqiqətdir ki, 
Azərbaycanın dövlətçilik ənənələrinin 
zənginləşdirilməsi, müstəqilliyimizin 
daha da möhkəmləndirilməsi, onun 
əbədiyyətə qovuşması, ulu öndər Heydər 
Əliyevin gərgin siyasi fəaliyyətinin, dövlət 
idarəçiliyindəki böyük təcrübəsinin, 
uzaqgörənliyinin bəhrəsidir. Azərbaycan 
tarixinin ən parlaq simalarından, qüdrətli 
şəxsiyyətlərindən biri olan ulu öndər 
Heydər Əliyevin keçdiyi həyat yoluna 
nəzər yetirdikdə xalqımızın dünəni, 
bu günü və sabahı aydın görünür, 
Azərbaycan xalqı çox haqlı olaraq ulu 

öndərin adını dövlətimizin milli xilas-
karı, memarı və böyük qurucusu kimi 
öz yaddaşına həkk etmişdir. Bu böyük 
şəxsiyyətin cəsarəti və qətiyyəti həmişə 
onu tanıyanları heyrətə gətirmişdir. Bu 
cəhət onun özü üçün böyük problemlər 
yaratsa da, heç vaxt fikrindən döndərə 
bilməmişdir. Heydər Əliyev ali dövlət 
vəzifələrində olmadığı dövrlərdə belə 
xalqımız qarşısında xidmətlərini davam 
etdirmiş, 1990-cı ilin Yanvar faciəsi 
törədildikdə özünün və ailə üzvlərinin 
həyatını təhlükə qarşısında qoyaraq 
Mixail Qorbaçovu və bu qanlı cinayətin 
digər təşkilatçılarını kəskin ittiham 
 etmişdir. 

Azərbaycan xalqının bəxti onda 
gətirib ki, tarixin çətin və mürəkkəb 
anlarında və dönüş mərhələlərində ona 
Heydər Əliyev kimi müdrik şəxsiyyət 
rəhbərlik edib. Heydər Əliyev 1969-cu 
il iyulun 14-də Azərbaycanda siyasi 
hakimiyyətə gəldiyi gündən dövlətimizin 
həqiqi inkişafı başlayıb və qısa zaman 
kəsiyində Azərbaycan keçmiş İttifaq 
respublikaları arasında ön mövqelərə 
çıxıb və bütün sahələrdə qələbələr 
qazanıb. Təəssüf ki, onun rəhbərliyi ilə 
respublikanın tam müstəqil yaşaması 
üçün yaradılmış iqtisadi baza sonradan 
səriştəsiz rəhbərlər və Xalq Cəbhəsinin 
təcrübəsiz kadrları tərəfindən qoruna 
bilməmiş və ölkə bərbad vəziyyətə 
salınmışdır.

1993-cü ildə xalqın təkidi ilə 
hakimiyyətə qayıdan ulu öndər Heydər 
Əliyevin uzaqgörənliyi, müdrikliyi, parlaq 
zəkası nəticəsində ölkəmiz vətəndaş 
müharibəsindən, parçalanmadan, xaos-

dan qurtuldu, respublikada siyasi sabitlik 
bərpa edildi. 

Ulu öndərin qayıdışı, yenicə 
müstəqillik qazanmış Azərbaycanın 
az qala siyasi xəritədən silinmək 
ərəfəsində olduğu bir dövrə təsadüf 
etdi. Ermənistan silahlı birləşmələri 
Azərbaycan ərazilərinin böyük bir 
hissəsini işğal etmiş, iqtisadiyyat iflasa 
uğramış, silahlı qruplaşmalar arasındakı 
çəkişmələr vətəndaş müharibəsi həddinə 
çatmışdı.

Xalqın son ümid yeri olan Heydər 
Əliyevin böyük səyləri nəticəsində 
ölkədə ictimai-siyasi sabitlik bərpa 
edildi, bədnam qonşularımız tərəfindən 
torpaqların işğalının qarşısı alındı. 
Azərbaycanın yaxın gələcəkdə dün-
ya siyasətində geosiyasi mövqeyini 
müəyyən edəcək siyasi-iqtisadi konsep-
siya işlənib hazırlandı. Heydər Əliyev 

müstəqil Azərbaycanı siyasi fırtınaların 
cəngindən alıb, onun strateji mövqelərini 
bərpa etdi, ona sabit ölkə imici qazan-
dırdı. Azərbaycanın hüquqi-siyasi və so-
sial-iqtisadi inkişafı, vətəndaş cəmiyyəti 
quruculuğu, cəmiyyət həyatının müxtəlif 
sahələrinin tərəqqisi istiqamətində apa-
rılan islahatlar, bunun nəticəsində yalnız 
ölkəmizdə deyil, hətta regionumuzda baş 
verən dəyişikliklər, mütərəqqi yeniliklər 
ən yaxın tariximizin siyasi reallığıdır.

Xalqımız məhz görkəmli dövlət xadi-
mi Heydər Əliyevin siyasi xəttinə sadiq 
qaldığı üçün müstəqilliyini və suveren-
liyini qoruyub şaxlamış, uzun müddət 
davam edən dərin iqtisadi böhrandan 
çıxaraq sürətli və hərtərəfli inkişaf yoluna 
qədəm qoymuş, zəruri demokratik isla-
hatlar nəticəsində Avropa ailəsinə qoşul-
muş, bu gününün və gələcəyinin rifahını 
təmin etmişdir. Artıq sübut olunmuşdur 
ki, ulu öndər Heydər Əliyevin bütünlüklə 
Vətəninə, xalqına, dövlətinə, doğma 
torpağına həsr edilmiş həyat və fəaliyyəti 
müasir müstəqil Azərbaycan tarixi ilə 
sıx bağlıdır və onun silinməz səhifələrini 
təşkil edir. 

Ümummilli liderin bizə miras qoy-
duğu böyük dəyərlərdən biri də özü-
nün müəllifi olduğu azərbaycançılıq 
məfkurəsidir. Cəmiyyətdə mənəvi-
ideoloji boşluğun olduğu bir vaxtda irəli 
sürülmüş bu müdrik ideya ötən dövrdə 
bu fəlsəfənin alternativsizliyini tam təsdiq 
etdi. Heydər Əliyevin təşəbbüsü və artıq 
16 ildir ki, onun siyasətini uğurla davam 
etdirən İlham Əliyevin bilavasitə iştirakı 
ilə hazırlanan “Əsrin müqaviləsi” 1994-
cü il sentyabrın 20-də imzalandı. Bunun-

la ölkəmizdə sosial-iqtisadi yüksəlişin, 
beynəlxalq əlaqələrin təməli qoyuldu. 
Hüquqi dövlət quruculuğunun əsasını 
təşkil edən 1995-ci il Konstitusiyası isə 
qanunçuluğun ən ali səviyyədə təmin 
edilməsinin əbədi nümunəsi oldu. 

Müstəqil dövlətçiliyin əsas 
istiqamətləri kimi irəli sürülən milli 
təhlükəsizlik və milli maraqların qo-
runması, ordunun yaradılması və 
gücləndirilməsi, ölkənin müdafiə poten-
sialının inkişafı, düzgün xarici siyasət 
konsepsiyasının müəyyən edilməsi və 
beynəlxalq əlaqələrin gücləndirilməsi ulu 
öndərin çoxşaxəli fəaliyyətinin başlıca 
istiqamətləri idi.

Ümummilli lider Heydər Əliyevin 
ölkəyə rəhbərliyi müddətində 
Azərbaycanda həyata keçirilən 
müstəqil dövlət quruculuğu tədbirlərini 
dəyərləndirərək demişdir: “Qısa bir 

müddət ərzində biz qabaqcıl Avropa 
təcrübəsinə əsaslanaraq çox şeyə nail 
ola bildik. Biz bütün çətinliklərə bax-
mayaraq, liberal iqtisadiyyat və sivil 
cəmiyyət quruculuğu yolu ilə irəlilədik. 
Biz insan haqlarının qorunmasını önə 
çəkdik, Vətənimizin və vətəndaşlarımızın 
totalitarizm dövrünün ağır irsindən xilas 
olmasına çalışdıq. Biz demokratiyanın 
inkişafı üçün mühüm şərtlərdən olan 
daxili sabitliyə nail olduq. Biz azad söz, 
azad mətbuat və çoxpartiyalı siyasi sis-
tem yaratdıq. Biz milli Konstitusiya qəbul 
etdik. Prezident, parlament və bələdiyyə 
seçkiləri keçirdik, mühüm siyasi və iqti-
sadi islahatlar apardıq”.

Böyük öndərin Prezident İlham 
Əliyev tərəfindən uğurla həyata keçirdiyi 
milli dövlətçilik konsepsiyası müstəqil 
dövlətçiliyimizin bundan əvvəlki və 
sonrakı inkişafının əsas istiqamətlərini 
və mərhələlərini əhatə edəcək qədər 
uzaqgörən və bəşəri konsepsiyadır. 
Elə buna görə də 2003-cü ilin prezident 
seçkiləri öncəsi Azərbaycan xalqına 
tarixi müraciətində ümummilli lider de-
mişdi: “Mənim hələ tamamlanmamış çox 
perspektivli planlarım var. İnanıram ki, 
mənim axıra çatdıra bilmədiyim taleyüklü 
məsələləri, planları, işləri sizin köməyiniz 
və dəstəyinizlə İlham Əliyev başa çatdıra 
biləcəkdir...”.

Xalqımız İlham Əliyevi Azərbaycan 
Respublikasının Prezidenti seçməklə 
həm öz liderinə qədirbilənlik borcunu 
göstərmiş, həm də Heydər Əliyev yolu 
ilə gələcəyə doğru getməkdə qətiyyətli 
olduğunu sübut etmişdir. Xalq çox yaxşı 
bilirdi ki, ulu öndərin yarımçıq qalmış 

ideyalarını yalnız onun siyasi məktəbinin 
ən layiqli yetirməsi olan İlham Əliyev 
davam etdirə bilər. Son 16 ildə ölkəmizin 
nailiyyətləri və çox sürətli idtisadi inkişafı 
da bunu təsdiqləyir. 

Son 16 ildə, sözün həqiqi 
mənasında, ölkəmizdə sabitlik və əmin-
amanlıq hökm sürməkdədir. Dünyada, 
o cümlədən, Yaxın Şərq ölkələrində baş 
verən hadisələr göstərir ki, Azərbaycan 
bu gün dünyada bir “sabitlik adası” 
kimi tanınır. Qonşu regionlarda və 
dünyada baş verən qanlı münaqişələr, 
toqquşmalar, müharibələr, risklər və 
təhdidlər fonunda ölkəmizdə həyat 
tərzinə çevrilmiş sabitlik mühiti bizim 
tarixi nailiyyətimiz və sərvətimizdir. 
Sabitliyimiz təhlükəsizliyimizi şərtləndirir. 
Sabitlik və təhükəsizliyimizin təminatçısı 
Azərbaycan xalqı və onun hakimiyyətlə 
monolit birliyi, cəmiyyət və vətəndaş 
həmrəyliyidir. Bu birliyin kökündə daya-
nan əsas amil xalqın Prezident İlham 
Əliyevə olan inamı, etimadı və etibarıdır. 

Prezidentin xalqın sevgisini qazan-
masını şərtləndirən əsas amil isə, onun 
hər hansı beynəlxalq siyasi dairənin və 
ya böyük dövlətin diktəsi altında deyil, 
məhz öz xalqının mənafeyindən irəli 
gələn bir siyasəti həyata keçirməsidir. 
Bəli, Azərbaycan Prezidenti cənab İlham 
Əliyev bütün dünyada müstəqil siyasət 
həyata keçirən lider kimi tanınmış və 
böyük nüfuz sahibi olmuşdur. Dövlət 
başçısının özünün qeyd etdiyi kimi, ən 
asan yol hər hansı bir böyük dövlətin 
qanadları altına sığınıb öz siyasətini 
həyata keçirməkdir. Lakin bu siyasət heç 
bir halda hakimiyyətin mənbəyi olan xal-
qın milli mənafeyini nəzərə ala bilməz. 
Prezident İlham Əliyev üçün hər şeydən 
ümdə olan məhz milli maraqlardır. Elə 
bu səbəbdən dövlətimizin rəhbəri İlham 
Əliyev çətin, lakin şərəfli yolu seçmişdir. 
Bu yolda Birinci vitse-prezident, Heydər 
Əliyev Fondunun prezidenti  Mehriban 
xanım Əliyeva ilə birgə yürütdüyü 
siyasət bizə ulu öndər Heydər Əliyevdən 
miras qalmışdır. Məhz bu yolla getməklə 
xalq öz taleyinin sahibi olur, bu yol ən 
düzgün yoldur. Azərbaycanı daim uca 
zirvələrə aparan bu yolun əsasını ulu 
öndər Heydər Əliyev qoyub. Azərbaycan 
xalqı Prezident İlham Əliyevin ətrafında 
sıx birləşərək Heydər Əliyev yolunun da-
vam və inkişaf etdirilməsi üçün dayanıqlı 
siyasi və güclü mənəvi stimul yaratmış-
dır.

Möhtərəm Prezidentimiz İlham Əliyev 
ölkəyə rəhbərliyinin elə ilk günlərindən 
ölkəmizin strateji yolunun dəyişməzliyini 
qətiyyətlə bəyan etmişdir: “Azərbaycanın 
qüdrətli dövlətə çevrilməsi üçün 
ölkədə Heydər Əliyev siyasəti davam 
etdirilməlidir”.

Bəli, nə qədər ki, Azərbaycan dövləti 
yaşayır, Heydər Əliyev siyasəti də 
yaşayacaqdır. Heydər Əliyev tərəfindən 
qurulmuş müstəqil Azərbaycan dövləti 
əbədi olduqca, onun siyasəti də əbədi 
olacaqdır. 

Səadət İSMAYILOVA, 
Azərbaycan Respublikası Ədliyyə 

Nazirliyinin Nərimanov Rayon 
Qeydiyyat Şöbəsinin rəisi, hüquq 

elmləri üzrə fəlsəfə doktoru

Gənc ədliyyə könüllüləri ilə görüş

Müasir Azərbaycan gəncliyinin hərtərəfli inkişafı ümummilli lider Heydər 
Əliyevin adı ilə bağlıdır. Dahi öndərin bu sahədə təməlini qoyduğu 
dövlət siyasəti ölkəmizdə gənclərin cəmiyyətin bütün sahələrində, o 

cümlədən dövlət idarəçiliyində fəal iştirakına əlverişli şərait yaradıb. Dövlət 
gənclər siyasətinin Azərbaycan Prezidenti İlham Əliyevin rəhbərliyi ilə uğur-
la həyata keçirilməsi nəticəsində ictimai-siyasi həyatda gənclərin fəallığı, 
təşəbbüskarlığı, irimiqyaslı layihələrin icrasında və idarəetmədə rolu artıb, 
vətənpərvərlik ruhu və vətəndaşlıq mövqeyi möhkəmlənib, könüllülük hərəkatı 
genişlənib. İstedadlı gənclərin dəstəklənməsi, onların innovativ potensiallarının 
və bacarıqlarının üzə çıxarılması istiqamətində Azərbaycanın Birinci vitse-pre-
zidenti Mehriban xanım Əliyevanın mühüm fəaliyyəti xüsusi qeyd olunmalıdır. 
Cəmiyyətin fəal üzvünə çevrilən gənclər bu gün həm də könüllülük hərəkatının 
aparıcı qüvvəsi olmaqla səmərəli fəaliyyətləri ilə fərqlənirlər.

Xalqımızın ümummilli lideri Heydər 
Əliyevin anadan olmasının 96-cı ildönü-
mü ərəfəsində ədliyyə sahəsində könüllü 
fəaliyyətə cəlb edilən gənclərin növbəti 
böyük bir qrupu ilə Ədliyyə Nazirliyində 
görüş keçirilib.

Ədliyyə Nazirliyinin mətbuat 
xidmətindən bildiriblər ki, tədbirdən 
öncə könüllülər ümummilli lider Heydər 
Əliyevin nazirliyin binasındakı büstü 
önünə əklil qoyub, əziz xatirəsini ehti-
ramla yad edib, ulu öndərin adını daşıyan 
muzeydə zəngin və maraqlı ekspozisiya-
larla tanış olublar.

Görüşdə çıxış edən ədliyyə nazirinin 

müavini Toğrul Musayev Azərbaycanın 
bugünkü uğurlu inkişafının təməlində da-
yanan, xalqın və dövlətin gələcəyinə işıq 
salan Heydər Əliyev dühasından, zəngin 
irsindən bəhs edib, Prezident İlham 
Əliyevin rəhbərliyi ilə dövlət gənclər 
siyasəti sahəsində həyata keçirilən 
çoxşaxəli tədbirlərdən danışıb. 

Ədliyyə orqanlarında könüllülərin 
fəaliyyətə geniş təşviq edildiyini bildirən 
nazir müavini dövlətimizin başçısının 
cari ilin fevralında gənclərlə keçirdiyi 
respublika toplantısında verdiyi tapşırıq-
lara və çağırışlara uyğun olaraq görülən 
işlər barədə məlumat verib. T.Musayev 

gənclərin ədliyyə sahəsində könüllü 
fəaliyyəti üçün elektron qaydada birbaşa 
müraciət etmək imkanlarının yaradıl-
dığını, müvafiq ali təhsil müəssisələri 
və tələbə-gənclər təşkilatları, eləcə də 
Azərbaycan Respublikasının Prezidenti 
yanında Vətəndaşlara Xidmət və Sosial 
İnnovasiyalar üzrə Dövlət Agentliyi ilə 
səmərəli əlaqələrin genişləndirildiyini 
bildirib.

Hazırda 600-dən çox ədliyyə könüllü-
sü nazirliyin aparatında, icra və probasiya 
xidmətlərində, qeydiyyat və notariat 
orqanlarında, Ədliyyə Akademiyasında 
və regional ədliyyə idarələrində, habelə 
“ASAN School” proqramı çərçivəsində 
müvafiq məhkəmə aparatlarında 
fəaliyyətə cəlb olunub.

Nazir müavini gənclərə zəruri təcrübə 
toplamaları, milli və vətənpərvərlik 
ruhunda tərbiyə almaları, xalqa və 
dövlətə bağlılığı, müstəqilliyimizin 
möhkəmləndirilməsi, ədliyyə 
idarəçiliyində şəffaflığın və vətəndaş 
məmnunluğunun artırılmasında, ictimai 
nəzarətin həyata keçirilməsində fəal işti-
rak etmələri barədə tövsiyələr verib.

Tədbirdə iştirak edən “ASAN 
Könüllüləri” Təşkilatının sədri Səbinə 

Cabbarova son illər Azərbaycanda 
könüllülər hərəkatının geniş vüsət aldığı-
nı, minlərlə gəncin müxtəlif təşkilatlarda, 
o cümlədən “ASAN Könüllülər” 
şəbəkəsində fəaliyyətə cəlb edildiyini 
bildirib, bu sahədə Ədliyyə Nazirliyi ilə 
səmərəli əməkdaşlığı qeyd edib.

Ədliyyə naziri yanında İctimai 
Komitənin üzvü Şahin Camalov ədliyyə 
fəaliyyətində, o cümlədən qulluğa qəbul 
prosesində hər zaman şəffaflığa, ictimai 
iştirakçılığa böyük önəm verildiyini, 
gənclərə gələcək karyeralarını qurma-
ları işinə xüsusi qayğı ilə yanaşıldığını 
vurğulayıb. 

Eyni zamanda, ədliyyə könüllülərinin 
fəaliyyət göstərdikləri sahələr üzrə 
təşəbbüsləri, innovativ ideyaları və 
təklifləri dinlənilib, gənclərin uğurla 
fəaliyyət göstərəcəklərinə, müstəqil 
Azərbaycanımızın hərtərəfli inkişafı üçün 
sədaqətlə və əzmkarlıqla çalışacaqlarına 
əminlik ifadə olunub.

Sonda ədliyyə könüllülərinə xüsusi 
hazırlanmış suvenirlər, həmçinin vəsiqə 
və nişan təqdim olunub, xatirə şəkli 
çəkdirilib.

AZƏRTAC

OANA-nın prezidenti Qəzzada 
Anadolu Agentliyinin ofis binasına 

raket hücumunu pisləyib
Xatırladaq ki, İsrail ordusu Qəzzadan 

atılan raketlərə cavab olaraq bölgədə hava 
hücumları həyata keçirib. Hava hücumu 
nəticəsində Anadolu Agentliyinin buradakı 
ofisinə 5 raket atılıb və ofis binası tamamilə 
dağılıb.

1961-ci ildə UNESCO-nun himayəsi ilə 
yaradılan OANA 35 ölkənin 44 agentliyini öz 
ətrafında birləşdirir. AZƏRTAC 2016-cı ildən 
bu təşkilata sədrlik edir.

Ermənistan silahlı qüvvələri 
atəşkəs rejimini 22 dəfə pozub 

Ermənistan silahlı qüvvələrinin bölmələri 
cəbhənin müxtəlif istiqamətlərində iriçaplı 
pulemyotlardan da istifadə etməklə sutka 
ərzində atəşkəs rejimini 22 dəfə pozub.

Müdafiə Nazirliyinin mətbuat xidmətindən 
AZƏRTAC-a bildirilib ki, Ermənistan Respubli-
kası Noyemberyan rayonu ərazisindəki adsız 
yüksəkliklərdə yerləşən mövqelərdən Qazax 
rayonunun Məzəm kəndində, Berd rayonunun 
Mosesqex kəndində yerləşən mövqelərdən 
Tovuz rayonunun Ağdam kəndində, Krasno-

selsk rayonu ərazisindəki adsız yüksəkliklərdə 
yerləşən mövqelərdən Gədəbəy rayonu 
ərazisindəki adsız yüksəkliklərdə yerləşən 
mövqelərimiz atəşə tutulub.

İşğal altında olan Ağdam rayonunun Baş 
Qərvənd, Abdinli, Şirvanlı, Novruzlu, Füzuli 
rayonunun Horadiz, Cəbrayıl rayonunun Mehdili 
kəndləri yaxınlığında, həmçinin Goranboy, 
Tərtər, Ağdam və Füzuli rayonları ərazisindəki 
adsız yüksəkliklərdə yerləşən mövqelərdən də 
ordumuzun mövqeləri atəşə tutulub. 

Xalqımız bu günlərdə ulu öndər Heydər Əliyevin anadan 
olmasının 96-cı, respublikaya rəhbərliyə başlamasının 50-ci 
ildönümünü böyük hörmət və ehtiramla qeyd edir. Zaman 
keçdikcə gördüyü işlərin dəyəri daha da artan bu dahi 

şəxsiyyətin, uzaqgörən liderin, cəsarətli siyasi xadimin doğma xalqı-
na, Azərbaycanın müstəqilliyinin möhkəmlənməsinə və əbədiyyətə 
çevrilməsinə verdiyi töhfələrin əvəzsiz olduğunu bir daha görüb 
heyrətə gəlirsən. Bütün dövrlərdə xalqa ləyaqətlə, böyük sədaqətlə 
xidmət etmiş ulu öndər Heydər Əliyev yaşadığı dövrün ictimai-si-
yasi quruluşundan asılı olmayaraq, daim xalqı səfərbər etməyi, 
Azərbaycanı inamla irəliyə aparmağı bacarmışdır. 

Azərbaycan naminə 
yaşanan ömür 

Asiya və Sakit Okean Ölkələri Xəbər Agentlikləri Təşkilatının (OANA) 
prezidenti İsrail ordusunun Qəzzada Anadolu Agentliyinin ofis bi-
nasına raket hücumunu pisləyib. AZƏRTAC xəbər verir ki, Asiya və 
Sakit Okean Ölkələri Xəbər Agentlikləri Təşkilatının prezidenti Aslan 

Aslanov OANA-nın üzvü olan Anadolu Agentliyinin İdarə heyətinin sədri və 
baş direktoru Şenol Kazancıya ünvanladığı məktubunda media təmsilçilərinə, 
söz və məlumat azadlığına qarşı hər hansı bir hücumun yolverilməz oldu-
ğunu bildirib, hadisədən təəssüfləndiyini ifadə edib. OANA-nın prezidenti 
qeyd edib ki, kütləvi informasiya vasitələrinin, jurnalistlərin fəaliyyətinin 
məhdudlaşdırılmasına göstərilən cəhdlər söz və fikir azadlığına təhdiddir, 
beynəlxalq hüququn normalarına ziddir.   


